
Халықаралық саясатқа мемлекеттік не топтық 
мүдделерді жүзеге асыруға бағытталған мемлекеттер, жеке адамдар жəне т.б. 
арасындағы қоғамдык қатынастар кіреді. Халықаралық қатынастар деп 
халықтар, мемлекеттер, мемлекеттік жүйелер арасындағы дүниежүзілік 
деңгейде жүргізілген саяси, экономикалық, құқықтық, дипломатиялық, əскери, 
мəдени байланыстар жəне оларды іске асырушы əлеуметтікметтік, 
экономикалық, саяси күштер мен ұйымдардың өзара қатынастарының 
жиынтығын айтады 



Қазіргі кезде əлемдік саясатты жүргізуде қоғамдық-
саяси ұйымдар мен қозғалыстардың белсенділігі артып келе жатыр делік. 
Бірақ халықаралық қатынастарда негізгі рөлді мемлекет атқарады. Себебі, 
ол белгілі бір əлеуметгік топтың немесе саяси ұйымның емес, жалпы 
коғамның мүддесін корғайды. Сондық-тан оған басқа елдермен сыртқы 
саясатты жүргізгенде келісім-шарттар жасау, соғыс ашу жəне т.б. заңды 
түрде іске асыруға өкілдіктер беріледі. 



Мемлекеттердің халықаралық қатынастарындағы 
жағдайы, ондағы орны көптеген себептерге байланысты. Солардың 
ішіндегі ең бастысы — мемлекеттер күшінің арақатынасы, 
арасалмағы. Ғасырлар бойы мемлекеттің күші оның əскери 
қуатында деп саналады. Сондықтан мемлекеттер жан-жақты 
қаруланып, көрші елдерді жаулап алуға тырысты. Елдің əскери қуаты 
қазір де жоғары бағаланады. Дегенмен, соңғы кезде экономикалық 
артықшылықты, байлықты ұлғайтуды басқа елдердің қазына-сын 
зорлықпен жаулап алу арқылы жасауға болмайтындығы анықталды. 



Ал əр түрлі елдердің зерттеулеріне қарағанда, үшінші 
дүние-жүзілік соғыс бола қалса, оның салдарында "ядролық қыс" 
тууы мүмкін. Оған себеп — ядролық қару қолданылған қалалардың үстінде 
күн өтпейтін қап-қара күйенің пайда болуы. Ол кейін барлық жер жүзіне 
жайылып, əлемді қамтып алады. Соның салдарынан ұзаққа созылатын 
түнек туады. Ол қатты суыққа соқтырады. Жер тез суи бастайды. Климат 
жағдайлары күрт озгеріп, биосферада қайта айналмас процестер 
басталады. Демек, ядролық соғыстың салдары тек оған қатысушыларды 
ғана қамтып қоймай, барлық адамзатқа апат əкеледі. 



Қазіргі заманда жеке елдер арасындағы дау-жанжал, 
аймақтық əскери қақгығыстар дүниежүзілік ядролық соғысқа ұласып кету 
қаупі бар. Мұндай жағдайдақай мемлекет болмасын өзін тек əскери-
техникалық құралдармен қорғап қала алмайды. Оған мысал ретінде 1986 
жылы Чернобыль атом станциясындағы жарылысты атасақ та жеткілікті. 
Сондықтан қауіпсіздік тек бір ұлттық болуы мүмкін емес, ол планетарлық, 
жалпы əлемдік жəне ол тек қана саяси жолмен қамтамасыз етілуі керек. 



Табиғат байлықтарын аяусыз пайдаланумен қатар соңғы он-
жылдықтарда жұртшылықты қатты аландатып отырған 
қатерлі мəселе — планетаны ластау. Əлемдік мұхит негізінен 
мұнай өндіруді өрістетуден ластануда. Сонымен қатар оған 
миллиондаған тонна фосфор, қорғасын, радиоактивті қалдықтар 
жəне т.т. тасталуда. Өзен, көлдер, ағын сумен бірге келген 
тыңайтқыш-тар, пестицидтер, сынап, мышьяк, қорғасын, цинк т.б. 
сияқты зиянды заттармен улануда. Мамандардың айтуына қарағанда, 
жер шарының кейбір аймақтарында аурудың 80%-ы сапасыз судың 
салдарынан пайда болатын керінеді. 



Саясаттанушылар ескертеді: əлемде үлкен соғыс жүріп жатыр, бірақ ол 
атыссыз, оқсыз, соғыс тіршілік үшін соғыс. Бұл соғыстың жаңа түрі - əлемді 
билеу үшін психологиялық жəне экономикалық соғыс. Бəсекелестік əлемде 
əмбебап кредоға, идеологияға айналған. Трансұлттық компаниялар планетаны 
тұтас бір жаһанды базар деп есептейді. Жаһандастыру мемлекеттер 
арасындағы өзара бейбітшілікке қауіп тудырады – осы жағдайда қарамағында, 
яғни қол астында жаңа технологиялар мен арзан, бірақ жоғары білікті жұмыс 
күшін иеленген кейбіреулер ғана бекіп, өзін өзі көрсетіп тұрақтап қала алады. 


